
策倭多詐每陳兵難盡撤狀陰事欵而諱言欵局奏揭前

後異同終無堅決〈東征考〉

七月星變群臣上疏請

上出御朝講時彗星漸近紫薇垣紫薇垣者于象爲君于

地爲藏神布政之所故閣部力請

上于視　朝臨政之外愼　起居于　宮闈緩督責于左

右寡嗜欲以防疾散積聚以廣惠乃爲修省之實而可默

慰上天垂戒之心矣〈出邸報〉

閣臣王錫爵等請發　宸翰免口傳蔬曰臣等前因雨後

新凉特請

皇上臨朝受賀冀得一覩天顏以慰犬馬戀　主之願茲

聞聖　躬偶爾感暑尙在靜攝力雖未能遽出而心實不

忘下交臣等念切瞻依情深愛戴敢不仰體

皇上謹疾之意而尤日冀暑退凉生　玉體康豫自有親

炙　耿光之日也臣等竊因此願有請焉臣聞天地交則

萬物生上下交則萬事成臣等謬蒙

皇上股肱心膂之託原與外廷群臣不同必須精神常相

流通然後事務得以展布今

皇上口傳御批閒常頒出然所頒者十不二三是　上意

未盡下宣也臣等露章密揭亦有敷陳然所陳者十無六

--

七是下情未盡　上達也臣請今後

皇上凡有宣諭更不須從中口傳願

皇上親灑宸翰隨意數行俯示臣等容臣等卽時據實條

奏以俟　聖裁臣等凡有所聞亦不必具章奏容臣等隨

事直陳𥳑明數語便達　御前仍望　聖斷卽時信筆批

出以便遵行此亦聯屬泰交之一機也況臣等每見

皇上御筆發出捧誦欣玩　天語精當出口成章　宸翰

遒勁信手稱妙中閒卽有塗改增竄愈益見注思之詳審

用筆之變化乃近來往往有蠅頭細書親自揮灑而反托

之臣下謄眞不惟暴殄　手札抑且朦朧獨斷使外廷之

臣盡以爲臣等之潤色與左右之詐傳以致　明旨不信

朝廷益輕深可惜也竊考　先朝故事　太祖高皇帝與

世宗肅皇帝齋居決事常信筆亹亹數十百言比時近臣

卽逐欵手書復奏君臣上下之閒眞若家人父子是以

宫府無壅而治化光明有繇然矣方今　朝事紛紜人情

觀望臣等旣未得朝夕望見　天顏因感　聖諭惓惓眷

念臣等之心附效愚忠如此〈文肅奏草〉

皇帝敕諭內外羣臣頃者　皇天垂戒災異洊臻孽火飛

流河水横溢漕卅損于颶風禾稼傷于霪雨至于彗星之

變尤屬非常朕仰承　天心仁愛且感且懼已齋居思過

